
					ఈ పుట అచ్చుదిద్దబడ్డది

పృథులఘంటారవస్ఫీత మైనట్టి - రథ మెక్కి వడి గుణారవము సేయుచును

ఘనసర్పకేతువు గలిగినవాఁడు - ఘననీలతనుఁడు రాక్షసుఁడు కుంభుండు

కనకమహామణిఖచితంపుఁబడగఁ - దనరారు చిత్రరథంబుపై నెక్కి

యరుగుదెంచుచు నున్నయారాక్షసుండు - గురుశక్తియుతుఁడు నికుంభుఁడు దేవ!

యనలసన్నిభమైన యరదంబు నెక్కి - ఘనగర్వమున మీఱి కయ్యంబు సేయఁ3200

గలవాఁడు వాఁడె యీకపిసేనదిక్కు - సొలవక విషదృష్టిఁ జూచుచున్నాఁడు

శర మటు వింటితో సంధించుకొనుచు - నరుదెంచువాఁడు నరాంతకుం డధిప!

భీషణరూపమై పేర్చువాక్యముల - రోష మెక్కెడి మిడిగ్రుడ్డులతోడఁ

గరివక్త్రముల ఘోటకపువక్త్రములను - హరివక్త్రములఁ గిటివ్యాఘ్రవక్త్రముల

నురగవక్త్రమ్ములఁ, నుష్ట్రవక్త్రములఁ - గర ముగ్రులైన రాక్షసు లుత్సహించి

కొలువ భూతంబులు గొలువ ఫాలాక్షు - నలవొప్పువాఁడు దేవాంతకుం డధిప!

ఘన మైనఘోషంబు గలపైఁడిరథము - దనరార నెక్కి యుద్దండభావమున

నతితృణీకృతలోకుఁ డై గుణారావ - మతిశయిల్లఁగఁ బుట్టి నంత నుండియును

నెన్నఁడు నోటమి యెఱుఁగనివీరుఁ - డన్నరభోజను నాత్మసంభవుఁడు

అరుణచందనము మే నలఁదినవాఁడు - తిర మైనయరుణంపుదృష్టులవాఁడు
3210

సంధ్యాంబుదమువంటిచాయలవాఁడు - వింధ్యాచలమువోలె వెలసినవాఁడు

కోటానకోటులగొడుగులచేత - మేటిచామరముల మెఱసినవాఁడు

అవధరింపుము దేవ! యతికాయుఁ డతఁడు - అవనీశ! యాజిలో నధికశూరుండు;

భూరిసితచ్ఛత్రములు పదివేలు - చారుచామీకరచామరావళులు

పరగంగ సింగంపుఁబడగతో గ్రాలు - పరపైనఘోటకప్రతతుల నొప్పు

నరదంబుమీఁది గుణారవం బెసఁగ - భరితశస్త్రాస్త్రసంపదఁ దేజరిల్లి

యజునివరంబున నఖిలదేవతల - భుజబలస్ఫీతుఁడై పోరిలో నేచి

సురపతిపురిఁ బట్టి సొంపారునట్టి - వరగర్వమునఁ జాల వ్రాలినవాఁడు

నిచ్చట మనమీఁద నిడిన చూ పడర- వచ్చుచునున్నాఁడు వాఁ డింద్రజిత్తు;

ఇంకఁ జూపెదఁ జూడు మినకులాధీశ! - లంకాధినాథు నుల్లసితప్రతాపుఁ
3220

గనకరత్నప్రభాకలితతండముల - నొనరినచామరంబులు నుల్లసిల్ల

సొలవక పండ్రెండుసూర్యబింబములు - గలయంగ దశకంబుగాఁ గరఁగించి

చేసినపగిది విచిత్రరత్నాంశు - భాసురకోటీరపఙ్క్తి నొప్పారి

మహనీయతరమైన మణికుండలమున - మహిమ దిక్కుల నెల్ల మట్టాడుచుండ

రోషమహాదృష్టిరోచులఁ జాల - భీషణాకారతఁ బేర్చినవాఁడు

హరుఁ డున్నకైలాస మగలించినాఁడు - సురకామినులఁ జేరఁ జొనిపినవాఁడు

లోకంబు నెల్లఁ బెల్లుగఁ గెల్చినాఁడు - పాకశాసను ననిఁ బరపినవాఁడు

		 ఈ పేజీలో చివరి మార్పు 11 ఫిబ్రవరి 2024న 23:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

